
RIALACHÁN TARMLIGTHE (AE) …/... ÓN gCOIMISIÚN 

an 8.10.2026 

lena leasaítear Rialachán (AE) 2019/1241 ó Pharlaimint na hEorpa agus ón gComhairle 

a mhéid a bhaineann le bearta teicniúla chun acmhainní iascaigh na Mara Ceiltí, 

Iarthar na hAlban, Mhuir Éireann agus Mhuir nIocht a chaomhnú 

 



 

GA 1  GA 

MEABHRÁN MÍNIÚCHÁIN 

1. COMHTHÉACS AN GHNÍMH THARMLIGTHE 

Is príomhchuspóir de chuid Rialachán (AE) Uimh. 1380/2013 maidir leis an gComhbheartas 

Iascaigh (CBI)1 é deireadh a chur de réir a chéile le hábhair mhuirí aischurtha in iascach uile 

an Aontais. Tá iascaigh ghrinnill áirithe faoi réir oibleagáid gabhálacha a thabhairt i dtír ó bhí 

an 1 Eanáir 2016 ann, agus ón 1 Eanáir 2019 ar aghaidh tá feidhm aige sin maidir leis na 

gabhálacha uile speiceas atá faoi réir teorainneacha gabhála in Uiscí an Iarthuaiscirt. Déantar 

foráil le Rialachán CBI freisin maidir le réigiúnú méadaithe, chun a áirithiú go gcuirfear na 

rialacha in oiriúint do shaintréithe gach iascaigh agus gach imchuach farraige. 

Le Rialachán (AE) 2019/12412 bunaítear an creat beart teicniúil chun cuidiú leis an Aontas 

spriocanna CBI a bhaint amach, is é sin, iascaireacht a dhéanamh ar leibhéil uastáirgeachta 

inbhuanaithe, gabhálacha de thaisme a laghdú agus deireadh a chur le hábhair mhuirí 

aischurtha, agus rannchuidiú an tráth céanna le dea-stádas comhshaoil a bhaint amach mar a 

leagtar amach i dTreoir 2008/56/CE3. Leis na bearta teicniúla sin, ba cheart cur leis an 

gcosaint a thugtar d’éisc óga agus do chomhbhailiúcháin d’éisc sceite de speicis mhuirí trí 

threalamh roghnaíoch a úsáid. Le hIarscríbhinn VI a ghabhann le Rialachán (AE) 2019/1241, 

bunaítear bearta teicniúla réigiúnacha le haghaidh Uiscí an Iarthuaiscirt. 

Le hAirteagal 15(2) de Rialachán (AE) 2019/1241, tugtar de chumhacht don Choimisiún 

gníomhartha tarmligthe a ghlacadh chun na bearta teicniúla a leagtar amach sna hIarscríbhinní 

a leasú, a fhorlíonadh, a aisghairm nó a mhaolú i gcomhréir le hAirteagal 29 den Rialachán 

sin agus le hAirteagal 18 de Rialachán (AE) Uimh. 1380/2013 

Foráiltear le hAirteagal 18 de Rialachán (AE) Uimh. 1380/2013 go bhféadfaidh na Ballstáit a 

bhfuil leas díreach bainistithe acu moltaí comhpháirteacha a chur isteach lena ndíreofar ar 

chuspóirí na mbeart caomhnaithe ábhartha, pleananna ilbhliantúla nó pleananna sonracha 

aschuir de chuid an Aontais a bhaint amach. 

I gcomhréir le hAirteagal 18 de Rialachán (AE) Uimh. 1380/2013, rinne Ballstáit Uiscí an 

Iarthuaiscirt (an Bheilg, Éire, an Spáinn, an Fhrainc, agus an Ísiltír), a bhfuil leas díreach 

bainistithe acu sna hiascaigh ábhartha i stoic troisc agus faoitín Uiscí an Iarthuaiscirt sa Mhuir 

Cheilteach atá faoi bhun an phointe tagartha teorann le haghaidh bithmhais stoic sceite (Blim), 

moladh comhpháirteach a chur faoi bhráid an Choimisiúin an 30 Aibreán 2021 inar moladh 

bearta ceartaitheacha maidir le trosc agus faoitín sa Mhuir Cheilteach agus bearta 

roghnaíochta breise a mbeadh sé d’aidhm acu foghabhálacha gadóideach a laghdú i Muir 

 
1 Rialachán (AE) Uimh. 1380/2013 ó Pharlaimint na hEorpa agus ón gComhairle an 11 Nollaig 2013 

maidir leis an gComhbheartas Iascaigh, lena leasaítear Rialachán (CE) Uimh. 1954/2003 ón gComhairle 

agus Rialachán (CE) Uimh. 1224/2009 ón gComhairle agus lena n-aisghairtear 

Rialachán (CE) Uimh. 2371/2002 ón gComhairle, Rialachán (CE) Uimh. 639/2004 ón gComhairle agus 

Cinneadh 2004/585/CE ón gComhairle (IO L 354, 28.12.2013, lch. 22, ELI: 

http://data.europa.eu/eli/reg/2013/1380/oj). 
2 Rialachán (AE) 2019/1241 ó Pharlaimint na hEorpa agus ón gComhairle an 20 Meitheamh 2019 maidir 

le hacmhainní iascaigh a chaomhnú agus éiceachórais mhuirí a chosaint trí bhearta teicniúla, lena 

leasaítear Rialacháin (CE) Uimh. 1967/2006 agus (CE) Uimh. 1224/2009 ón gComhairle agus 

Rialacháin (AE) Uimh. 1380/2013, (AE) 2016/1139, (AE) 2018/973, (AE) 2019/472 agus 

(AE) 2019/1022 ó Pharlaimint na hEorpa agus ón gComhairle, agus lena n-aisghairtear 

Rialacháin (CE) Uimh. 894/97, (CE) Uimh. 850/98, (CE) Uimh. 2549/2000, (CE) Uimh. 254/2002, 

(CE) Uimh. 812/2004 agus (CE) Uimh. 2187/2005 ón gComhairle (IO L 198, 25.07.2019, lch. 105, 

ELI: http://data.europa.eu/eli/reg/2019/1241/oj). 
3 Treoir 2008/56/CE ó Pharlaimint na hEorpa agus ón gComhairle an 17 Meitheamh 2008 lena 

mbunaítear creat do ghníomhaíocht chomhphobail i réimse an bheartais chomhshaoil mhuirí (An Treoir 

Réime um Straitéis Mhuirí) (IO L 164, 25.6.2008, lch. 19, ELI: http://data.europa.eu/eli/dir/2008/56/oj). 

http://data.europa.eu/eli/reg/2013/1380/oj
http://data.europa.eu/eli/reg/2019/1241/oj
http://data.europa.eu/eli/dir/2008/56/oj

Éireann chomh maith le bearta teicniúla sonracha in Iarthar na hAlban. Cuireadh an moladh 

comhpháirteach sin chun feidhme trí Rialachán Tarmligthe (AE) 2021/2324 ón gCoimisiún4 

agus tugadh cothrom le dáta é agus cuireadh síneadh leis ceithre huaire ina dhiaidh sin, le 

Rialachán Tarmligthe (AE) 2025/21935 go deireanach. 

I bhfianaise staid na stoc éisc sa Mhuir Cheilteach, i Muir Éireann agus i Muir nIocht, ar 

ábhar imní í, tá gá le bearta ceartaitheacha le haghaidh stoic a bhfuil leibhéil bhithmhaise faoi 

bhun Blim acu, dá bhforáiltear in Airteagal 8 de Rialachán (AE) 2019/4726, chun a áirithiú gur 

féidir leis an stoc nó leis an aonad feidhmiúil lena mbaineann filleadh ar leibhéil os cionn na 

leibhéal sin atá in ann uastáirgeacht inbhuanaithe a tháirgeadh a luaithe is féidir. 

Maidir leis na bearta teicniúla a glacadh faoi Rialachán Tarmligthe (AE) 2025/2193, rachaidh 

siad in éag an 31 Nollaig 2026. Dá bhrí sin, an 19 Meitheamh 2026, chuir Ballstáit Uiscí an 

Iarthuaiscirt moladh comhpháirteach nua faoi bhráid an Choimisiúin inar moladh síneadh a 

chur le cur i bhfeidhm na mbeart feabhais atá ann cheana le haghaidh gadóidigh leochaileacha 

sa Mhuir Cheilteach agus i Muir Éireann agus feabhas a chur orthu, agus bearta breise a 

thabhairt isteach le haghaidh sól agus leathóg i Muir nIocht. Ina theannta sin, d’iarr siad 

freisin go ndéanfaí na bearta d’Iarthar na hAlban a phromhadh go dtí an 31 Nollaig 2027. 

Comhaontaíodh roinnt beart breise don Mhuir Cheilteach, do Mhuir Éireann agus do 

Mhuir nIocht le linn na gcomhairliúchán bliantúil leis an Ríocht Aontaithe maidir le deiseanna 

iascaireachta le haghaidh 2026, de bhun Airteagal 498 den Chomhaontú Trádála agus 

Comhair7. Ionchorpraíodh na bearta in Airteagail 19 agus 20 de Rialachán (AE) 2026/249 ón 

gComhairle8 le haghaidh 2026. Ina theannta sin, chomhaontaigh an tAontas agus an 

Ríocht Aontaithe measúnú agus athbhreithniú a dhéanamh ar éifeachtacht na mbeart 

comhpháirteach sin faoin gCoiste Speisialaithe um Iascach. Leis an moladh comhpháirteach a 

chuir Ballstáit Uiscí an Iarthuaiscirt isteach an 19 Meitheamh 2026, ionchorpraíodh na bearta 

breise sin. 

Go sonrach, moltar sa mholadh comhpháirteach go gcoinneodh an Mhuir Cheilteach an 

soc-fhoirceann 120 mm agus an soc-fhoirceann 110 mm le painéal de mhogall cearnógach 

120 mm le haghaidh tráil ghrinnill agus saighní. Maidir le hiascach dírithe Nephrops sa 

Mhuir Cheilteach, moltar sa mholadh comhpháirteach an painéal de mhogall cearnógach 

200 mm le haghaidh soithí ar lú ná 12 mhéadar a bhfad foriomlán, an soc-fhoirceann 100 mm 

 
4 Rialachán Tarmligthe (AE) 2021/2324 ón gCoimisiún an 23 Lúnasa 2021 lena leasaítear 

Rialachán (AE) 2019/1241 ó Pharlaimint na hEorpa agus ón gComhairle a mhéid a bhaineann le bearta 

teicniúla le haghaidh iascaigh ghrinnill agus pheiligeacha áirithe sa Mhuir Cheilteach, i Muir Éireann 

agus in Iarthar na hAlban (IO L 465, 29.12.2021, lch. 1, ELI: 

http://data.europa.eu/eli/reg_del/2021/2324/oj). 
5 Rialachán Tarmligthe (AE) 2025/2193 ón gCoimisiún an 8 Lúnasa 2025 lena leasaítear 

Rialachán (AE) 2019/1241 ó Pharlaimint na hEorpa agus ón gComhairle a mhéid a bhaineann le 

síneadh a chur le bearta teicniúla le haghaidh iascaigh ghrinnill agus pheiligeacha áirithe sa 

Mhuir Cheilteach, i Muir Éireann agus in Iarthar na hAlban (IO L, 2025/2193, 29.10.2025, ELI: 

http://data.europa.eu/eli/reg_del/2025/2193/oj). 
6 Rialachán (AE) 2019/472 ó Pharlaimint na hEorpa agus ón gComhairle an 19 Márta 2019 lena 

mbunaítear plean ilbhliantúil do stoic a dhéantar a iascach in Uiscí an Iarthair agus sna huiscí máguaird 

agus d’iascaigh a shaothraíonn na stoic sin, lena leasaítear Rialacháin (AE) 2016/1139 agus 

(AE) 2018/973 agus lena n-aisghairtear Rialacháin (CE) Uimh. 811/2004, (CE) Uimh. 2166/2005, 

(CE) Uimh. 388/2006, (CE) Uimh. 509/2007 agus (CE) Uimh. 1300/2008 ón gComhairle (IO L 83, 

25.03.2019, lch. 1, ELI: http://data.europa.eu/eli/reg/2019/472/oj).  
7 IO L 149 30.4.2021, lch. 10, ELI: http://data.europa.eu/eli/agree_internation/2021/689(1)/oj.  
8 Rialachán (AE) 2026/249 ón gComhairle an 26 Eanáir 2026 lena socraítear le haghaidh 

2026, 2027 agus 2028 na deiseanna iascaireachta le haghaidh stoic éisc áirithe, is infheidhme in uiscí 

an Aontais agus, i gcás soithí iascaireachta de chuid an Aontais, in uiscí áirithe nach uiscí de chuid 

an Aontais iad, agus lena leasaítear Rialachán (AE) 2025/202 (IO L, 2026/249, 30.1.2026, ELI: 

http://data.europa.eu/eli/reg/2026/249/oj). 

http://data.europa.eu/eli/reg_del/2021/2324/oj
http://data.europa.eu/eli/reg_del/2025/2193/oj
http://data.europa.eu/eli/reg/2019/472/oj
http://data.europa.eu/eli/agree_internation/2021/689(1)/oj
http://data.europa.eu/eli/reg/2026/249/oj

le rogha trealaimh painéil de mhogall cearnógach 100 mm agus rogha an trealaimh soc-

fhoirceann dúbáilte a bhaint, agus sonraíochtaí teicniúla á gcur leis le haghaidh na roghanna 

trealaimh atá fágtha. Moltar ann freisin deireadh a chur leis an gceanglas líne iascaireachta 

ardaithe a úsáid i gcás soithí ar cadóg iad 20 % ar a laghad dá gcuid gabhálacha, arna meá 

roimh aon ábhar aischurtha, i bhfianaise na comhairle maidir le gabhálacha nialasacha i gcás 

cadóige agus i bhfianaise an iascaigh foghabhála amháin. Thairis sin, moltar sa mholadh 

comhpháirteach úsáid soc-fhoircinn 100 mm atá feistithe le painéal de mhogall cearnógach 

100 mm nó soc-fhoirceann T90 100 mm a theorannú agus é a leathnú chuig iascaigh ina 

bhfuil gabhálacha comhdhéanta de 55 % ar a laghad de láimhínigh, colmóirí nó scoilteáin, 

agus ar an gcaoi sin na roghanna trealaimh sin a bhaint d’iascaigh atá dírithe ar 55 % faoitíní 

ar a laghad i bhfianaise na comhairle maidir le gabhálacha nialasacha le haghaidh faoitín agus 

an iascaigh foghabhála amháin. Maidir le hiascach dírithe Nephrops i Muir Éireann, moltar sa 

mholadh comhpháirteach deireadh a chur leis an rogha maidir le trealamh don trál flapa agus 

sonraíochtaí teicniúla a chur leis le haghaidh na roghanna trealaimh atá fágtha.  

 

A mhéid a bhaineann le Muir nIocht, sa bhreis ar na bearta roghnaíochta atá ann cheana is 

infheidhme maidir le hiascaigh dhírithe, moltar sa mholadh comhpháirteach a cheangal ar 

thráil dobharchú agus saighní a bhaineann le foghabhálacha arda speiceas gadóideach 

leochaileach (trosc, cadóg, faoitín nó glasán) soc-fhoirceann a úsáid ina bhfuil mogallmhéid 

100 mm i roinn 7e de CITM. Moltar ann freisin a cheangal ar thráil bhíoma, ar thráil 

dobharchú agus ar shaighní atá dírithe ar shóil agus ar leathóga soc-fhoirceann a úsáid ina 

bhfuil mogallmhéid 90 mm i ranna 7d agus 7e de CITM. 

A mhéid a bhaineann le hIarthar na hAlban, moltar sa mholadh comhpháirteach síneadh a 

chur leis na bearta is infheidhme. A mhéid a bhaineann leis na srianta is infheidhme maidir le 

hiascaireacht le tráil ghrinnill agus saighní i ranna 7b, 7c agus 7 g go 7k de CITM, moltar sa 

mholadh comhpháirteach síneadh a chur leis na bearta is infheidhme agus soiléirítear an tráth 

céanna go bhfuil an mogallmhéid íosta soc-fhoircinn gan dochar do na ceanglais maidir le 

mogallmhéid soc-fhoircinn is infheidhme maidir le hiascach dírithe Nephrops sa Mhuir 

Cheilteach. 

2. COMHAIRLIÚCHÁIN ROIMH GHLACADH AN GHNÍMH 

Chun an cur chuige réigiúnaithe a chur chun feidhme, chuir Ballstáit Uiscí an Iarthuaiscirt 

moladh comhpháirteach nua isteach an 19 Meitheamh 2026 inar moladh bearta teicniúla 

sonracha don Mhuir Cheilteach, do Mhuir Éireann, d’Iarthar na hAlban agus do Mhuir nIocht. 

Rinne CETEI9 measúnú roimhe seo ag an gcruinniú iomlánach a bhí aige 

an 6 go dtí an 10 Iúil 2020 ar na bearta a coinníodh mar bhearta a bhí comhoiriúnach leis na 

cuspóirí agus na coinníollacha a leagtar amach in Airteagal 15 de Rialachán (AE) 2019/1241. 

Ag an gcruinniú iomlánach a bhí ag CETEI10 an 6 go dtí an 10 Iúil 2026, rinne sé measúnú ar 

an moladh comhpháirteach agus tháinig sé ar an gconclúid gur cosúil go bhféadfadh gach 

ceann de na bearta a mholtar sa mholadh comhpháirteach a cuireadh isteach an 

19 Meitheamh 2026 saintréithe roghnaíochta coibhéiseacha nó níos fearr a chur ar fáil i 

 
9 An Coiste Eolaíoch, Teicniúil agus Eacnamaíoch um Iascach (CETEI) – an 64ú Tuarascáil Iomlánach 

(PLEN-20-02). Oifig Foilseachán an Aontais Eorpaigh, Lucsamburg, 2020, ISBN 978-92-76-21081-8, 

doi:10.2760/325560, JRC121501. ELI: https://op.europa.eu/publication-detail/-/publication/a630a5be-

ee58-11ea-991b-01aa75ed71a1 
10 An Coiste Eolaíoch, Teicniúil agus Eacnamaíoch um Iascach (CETEI) – an 82ú Tuarascáil iomlánach 

(STECF-PLEN-26-02), Oifig Foilseachán an Aontais Eorpaigh, Lucsamburg, 2026, JRC. ELI: 

https://stecf.ec.europa.eu/reports/stecf-library_ga 

https://stecf.ec.europa.eu/reports/stecf-library_ga

gcomparáid leis na trealaimh bhonnlíne a shonraítear i gCuid B d’Iarscríbhinn VI a ghabhann 

le Rialachán (CE) 2019/1241.  

Ar bhonn na comhairle ó CETEI10, inar thángthas ar an gconclúid go bhfuil roghnaíocht 

choibhéiseach nó fheabhsaithe ag baint leis na bearta atá beartaithe i gcomparáid leis na 

bearta bonnlíne a shonraítear i gCuid B d’Iarscríbhinn VI a ghabhann le Rialachán (CE) 

2019/1241, measann an Coimisiún go gcomhlíontar ceanglais Airteagal 15(4) de Rialachán 

(AE) 2019/1241.  

Chuathas i gcomhairle leis an nGrúpa Saineolaithe um Iascach agus Dobharshaothrú 

an 26 Lúnasa 2026. 

3. EILIMINTÍ DLÍ AN GHNÍMH THARMLIGTHE 

Is é príomhaidhm an ghnímh tharmligthe síneadh a chur le bailíocht na mbeart teicniúil 

sonrach atá i bhfeidhm faoi láthair agus bearta teicniúla breise a ghlacadh, chun cur chun 

feidhme na hoibleagáide gabhálacha a thabhairt i dtír a éascú, rannchuidiú le deireadh a chur 

le hábhair mhuirí aischurtha agus leibhéal na ngabhálacha de thaisme a laghdú trí roghnaíocht 

fheabhsaithe. Sonraítear sa Rialachán na speicis agus an t-iascach a mbeadh feidhm ag na 

bearta teicniúla sonracha maidir leo.  

Bunús dlí 

Airteagal 15(2) de Rialachán (AE) 2019/1241. Is é is aidhm do na gníomhaíochtaí uile sin 

rannchuidiú le caomhnú acmhainní iascaireachta san imchuach farraige, ar bearta iad a 

moladh i moladh comhpháirteach a chuir na Ballstáit a bhfuil leas díreach bainistithe acu sna 

limistéir sin isteach, chun leasú a dhéanamh ar Iarscríbhinn VI a ghabhann le 

Rialachán (AE) 2019/1241. 

  



 

GA 5  GA 

RIALACHÁN TARMLIGTHE (AE) …/... ÓN gCOIMISIÚN 

an 8.10.2026 

lena leasaítear Rialachán (AE) 2019/1241 ó Pharlaimint na hEorpa agus ón gComhairle 

a mhéid a bhaineann le bearta teicniúla chun acmhainní iascaigh na Mara Ceiltí, 

Iarthar na hAlban, Mhuir Éireann agus Mhuir nIocht a chaomhnú 

TÁ AN COIMISIÚN EORPACH, 

Ag féachaint don Chonradh ar Fheidhmiú an Aontais Eorpaigh, 

Ag féachaint do Rialachán (AE) 2019/1241 ó Pharlaimint na hEorpa agus ón gComhairle an 

20 Meitheamh 2019 maidir le hacmhainní iascaigh a chaomhnú agus éiceachórais mhuirí a 

chosaint trí bhearta teicniúla, lena leasaítear Rialacháin (CE) Uimh. 1967/2006 agus 

(CE) Uimh. 1224/2009 ón gComhairle agus Rialacháin (AE) Uimh. 1380/2013, 

(AE) 2016/1139, (AE) 2018/973, (AE) 2019/472 agus (AE) 2019/1022 ó Pharlaimint na 

hEorpa agus ón gComhairle, agus lena n-aisghairtear Rialacháin (CE) Uimh. 894/97, 

(CE) Uimh. 850/98, (CE) Uimh. 2549/2000, (CE) Uimh. 254/2002, (CE) Uimh. 812/2004 

agus (CE) Uimh. 2187/2005 ón gComhairle1, agus go háirithe Airteagal 15(2) de, 

De bharr an mhéid seo a leanas: 

(1) Leagtar síos le Rialachán (AE) 2019/1241 forálacha sonracha maidir le bearta teicniúla 

ar an leibhéal réigiúnach le haghaidh uiscí an Aontais in uiscí an Iarthuaiscirt. 

Leasaíodh an Rialachán sin le Rialachán Tarmligthe (AE) 2021/2324 ón gCoimisiún2 

a mhéid a bhaineann le bearta ceartaitheacha chun foghabhálacha troisc agus faoitín a 

laghdú sa Mhuir Cheilteach agus bearta roghnaíochta breise a bhfuil sé d’aidhm acu 

foghabhálacha gadóideach a laghdú i Muir Éireann. ,  

(2) Maidir leis na bearta sin, a leasaíodh go deireanach le 

Rialachán Tarmligthe (AE) 2025/21933, rachaidh siad in éag an 31 Nollaig 2026. 

(3) Le moladh comhpháirteach a cuireadh isteach an 19 Meitheamh 2026, d’iarr 

an Bheilg, Éire, an Spáinn, an Fhrainc agus an Ísiltír (‘Ballstáit Uiscí an Iarthuaiscirt’), 

a bhfuil leas díreach bainistíochta iascaigh acu in uiscí an Iarthuaiscirt, go gcuirfí 

síneadh leis na bearta teicniúla sin go dtí an 31 Nollaig 2027, agus go ndéanfar sin le 

leasuithe áirithe, agus mhol siad bearta sonracha chun tacú le téarnamh stoc áirithe a 

bhfuil riocht criticiúil orthu i Muir nIocht. 

(4) A mhéid a bhaineann leis an Muir Cheilteach, moltar sa mholadh comhpháirteach dhá 

rogha trealaimh a choinneáil le haghaidh tráil ghrinnill agus saighní a oibríonn in uiscí 

 
1 IO L 198, 25.7.2019, lch. 105, ELI: http://data.europa.eu/eli/reg/2019/1241/oj.  
2 Rialachán Tarmligthe (AE) 2021/2324 ón gCoimisiún an 23 Lúnasa 2021 lena leasaítear 

Rialachán (AE) 2019/1241 ó Pharlaimint na hEorpa agus ón gComhairle a mhéid a bhaineann le bearta 

teicniúla le haghaidh iascaigh ghrinnill agus pheiligeacha áirithe sa Mhuir Cheilteach, i Muir Éireann 

agus in Iarthar na hAlban (IO L 465, 29.12.2021, lch. 1, ELI: 

http://data.europa.eu/eli/reg_del/2021/2324/oj). 
3 Rialachán Tarmligthe (AE) 2025/2193 ón gCoimisiún an 8 Lúnasa 2025 lena leasaítear 

Rialachán (AE) 2019/1241 ó Pharlaimint na hEorpa agus ón gComhairle a mhéid a bhaineann le 

síneadh a chur le bearta teicniúla le haghaidh iascaigh ghrinnill agus pheiligeacha áirithe sa 

Mhuir Cheilteach, i Muir Éireann agus in Iarthar na hAlban (IO L, 2025/2193, 29.10.2025, ELI: 

http://data.europa.eu/eli/reg_del/2025/2193/oj). 

http://data.europa.eu/eli/reg/2019/1241/oj
http://data.europa.eu/eli/reg_del/2021/2324/oj

an Aontais i roinn 7 g de CITM, i roinn 7h de CITM atá suite lastuaidh de 

dhomhanleithead 49°30′ Tuaisceart, agus an chuid de roinn 7j de CITM atá suite 

lastuaidh de dhomhanleithead 49°30′ Tuaisceart agus soir ó dhomhanfhad 11° Iarthar, 

agus an rogha trealaimh soc-fhoircinn T90 100 mm a shainaithin CETEI4 roimhe seo 

mar an rogha is lú roghnaitheach á baint. Moltar sa mholadh freisin roinnt modhnuithe 

ar roghanna trealaimh a bhaineann le hiascach dírithe Nephrops sa Mhuir Cheilteach 

agus i Muir Éireann chun foghabhálacha speiceas gadóideach leochaileach a laghdú. 

(5) Maidir le Muir nIocht, moltar sa mholadh comhpháirteach bearta chun gabhálacha 

leathóg agus sól róbheag agus foghabhálacha troisc, faoitín, cadóg agus glasán a 

laghdú.  

(6) A mhéid a bhaineann le hIarthar na hAlban, moltar sa mholadh comhpháirteach na 

bearta is infheidhme i roinn 6a de CITM agus i roinn 5b de CITM a leathnú chuig 

uiscí an Aontais atá lastoir de 12° Iarthar. 

(7) A mhéid a bhaineann leis an Muir Cheilteach, moltar sa mholadh comhpháirteach na 

srianta is infheidhme atá ann cheana maidir le hiascaireacht le tráil ghrinnill agus 

saighní i ranna 7b, 7c agus 7 g go 7k de CITM a choinneáil, agus a shoiléiriú an tráth 

céanna go bhfuil feidhm ag an mogallmhéid íosta soc-fhoircinn gan dochar do na 

ceanglais maidir le mogallmhéid soc-fhoircinn is infheidhme maidir le hiascach dírithe 

Nephrops sa Mhuir Cheilteach. 

(8) Chuathas i gcomhairle leis an gComhairle Chomhairleach Pheiligeach agus le 

Comhairle Chomhairleach Uiscí an Iarthuaiscirt maidir leis an moladh comhpháirteach 

i mí an Mheithimh 2026.  

(9) Rinne an Coiste Eolaíoch, Teicniúil agus Eacnamaíoch um Iascach (CETEI) measúnú 

ar an moladh comhpháirteach agus ar an bhfianaise a chuir na Ballstáit lena mbaineann 

i láthair ag an seisiún iomlánach a bhí aige an 6 go dtí an 10 Iúil 2026. Tháinig 

CETEI5 ar an gconclúid gur cosúil go bhféadfadh saintréithe roghnaíochta 

coibhéiseacha nó níos fearr a bheith ag baint le gach ceann de na bearta a mholtar sa 

mholadh comhpháirteach i gcomparáid leis na trealaimh bhonnlíne a shonraítear i 

gCuid B d’Iarscríbhinn VI a ghabhann le Rialachán (CE) 2019/1241. Rinne CETEI 

measúnú roimhe seo ag an gcruinniú iomlánach a bhí aige an 6 go dtí an 10 Iúil 2020 

ar na bearta a coinníodh mar bhearta a bhí comhoiriúnach leis na cuspóirí agus na 

coinníollacha a leagtar amach in Airteagal 15 de Rialachán (AE) 2019/1241. Cé gur 

athdhearbhaigh CETEI ag an gcruinniú iomlánach a bhí aige 

an 6 go dtí an 10 Iúil 2026 go raibh drogall air coinníollacha a thabhairt isteach i ndáil 

le comhdhéanamh gabhála, tagann sé ar an gconclúid i ndáil leis na coinníollacha 

maidir le comhdhéanamh gabhála a tugadh isteach le déanaí go bhféadfadh an méadú 

ar mhogallmhéid soc-fhoircinn ó 80 mm go 90 mm roghnaíocht choibhéiseach nó 

fheabhsaithe a chur ar fáil i gcomparáid leis na trealaimh bhonnlíne, go háirithe i gcás 

sóil bheaga/ógánaigh agus gadóidigh. Ba cheart, dá bhrí sin, na bearta sin a áireamh sa 

Rialachán seo.  

 
4 An Coiste Eolaíoch, Teicniúil agus Eacnamaíoch um Iascach (CETEI) – an 64ú Tuarascáil Iomlánach 

(PLEN-20-02). Oifig Foilseachán an Aontais Eorpaigh, Lucsamburg, 2020, ISBN 978-92-76-21081-8, 

doi:10.2760/325560, JRC121501. ELI: https://op.europa.eu/publication-detail/-/publication/a630a5be-

ee58-11ea-991b-01aa75ed71a1 
5 An Coiste Eolaíoch, Teicniúil agus Eacnamaíoch um Iascach (CETEI) – an 82ú Tuarascáil iomlánach 

(STECF-PLEN-26-02), Oifig Foilseachán an Aontais Eorpaigh, Lucsamburg, 2026, JRC. ELI: 

https://stecf.ec.europa.eu/reports/stecf-library_ga 

https://stecf.ec.europa.eu/reports/stecf-library_ga

(10) Chuathas i gcomhairle freisin leis an nGrúpa Saineolaithe um Iascach agus 

Dobharshaothrú an 26 Lúnasa 2026. 

(11) Ba cheart, dá bhrí sin, Rialachán (AE) 2019/1241 a leasú dá réir sin. 

(12) Leis na bearta dá bhforáiltear sa Rialachán seo, mar atá, na bearta is infheidhme maidir 

le huiscí an Aontais, saothraítear na cuspóirí a leagtar amach in 

Airteagal 494(1) agus (2) den Chomhaontú Trádála agus Comhair idir an tAontas 

Eorpach agus an Comhphobal Eorpach do Fhuinneamh Adamhach, de pháirt, agus 

Ríocht Aontaithe na Breataine Móire agus Thuaisceart Éireann, den pháirt eile6, agus 

tugtar aird leo ar na prionsabail dá dtagraítear in Airteagal 494(3) den chomhaontú sin. 

Tá siad gan dochar d’aon bheart is infheidhme in uiscí Ríocht Aontaithe na Breataine 

Móire agus Thuaisceart Éireann. 

(13) Ós rud é go bhfuil tionchar díreach ag na bearta dá bhforáiltear sa Rialachán seo ar 

phleanáil an tséasúir iascaireachta le haghaidh shoithí an Aontais agus ar na 

gníomhaíochtaí eacnamaíocha a bhaineann leo, ba cheart an Rialachán seo a theacht i 

bhfeidhm a luaithe is féidir. Ós rud é go rachaidh na bearta a bhfuil síneadh le cur leo 

in éag an 31 Nollaig 2026, ba cheart feidhm a bheith ag an Rialachán seo ón 

1 Eanáir 2027 ar aghaidh chun leanúnachas dlí a áirithiú, 

TAR ÉIS AN RIALACHÁN SEO A GHLACADH: 

Airteagal 1 

Leasaítear Iarscríbhinn VI a ghabhann le Rialachán (AE) 2019/1241 i gcomhréir leis an 

Iarscríbhinn a ghabhann leis an Rialachán seo. 

Airteagal 2 

Tiocfaidh an Rialachán seo i bhfeidhm an lá tar éis lá a fhoilsithe in 

Iris Oifigiúil an Aontais Eorpaigh. 

Beidh feidhm aige ón 1 Eanáir 2027 go dtí an 31 Nollaig 2027. 

Beidh an Rialachán seo ina cheangal go huile agus go hiomlán agus beidh sé infheidhme go 

díreach sna Ballstáit uile. 

Arna dhéanamh sa Bhruiséil, 8.10.2026 

 Thar ceann an Choimisiúin 

 An tUachtarán 

 Ursula VON DER LEYEN 

 
6 IO L 149 30.4.2021, lch. 10, ELI: http://data.europa.eu/eli/agree_internation/2021/689(1)/oj. 

http://data.europa.eu/eli/agree_internation/2021/689(1)/oj

